
OSNIVAČKA SKUPŠTINA ACCOUNT, 19. 11. 2012. GODINE

Sead Lisak, direktor Agencije za prevenciju korupcije i koordinaciju borbe protiv korupcije

Čast mi je i zadovoljstvo danas biti ovdje, kako bih i u ime Agencije za prevenciju korupcije i koordinaciju borbe protiv korupcije podržao i dao doprinos uspostavljanju antikorupcijske mreže nevladinih organizacija u BiH.

Učešće građanskog društva izuzetno je važno za prevenciju i borbu protiv korupcije. Tamo gdje je borba protiv korupcije doživjela neuspjeh, obično je nedostajalo aktivno učešće civilnog sektora. Stoga je za uspješnu borbu protiv korupcije u BiH od posebnog značaja formiranje i aktivan rad antikorupcijske mreže nevladinih organizacija. To ujedno predstavlja i veliki korak naprijed u demokratizaciji društva i snažan zamajac u sistemskoj borbi protiv korupcije. 

Uz sve nedaće koje su o proteklom periodu pratile Agenciju, rukovodstvo ove institucije u okviru raspoloživih kapaciteta ostvarilo je partnerstvo sa nevladinim organizacijama koje kroz svoje projeke rade na prevencij korupcije.

Agencija je dobila jedan vrlo zahtjevan zadatak i to da bude koordinator između vladinog i nevladinog sektora u pronalasku modaliteta za prevenciju korupcije. Kada kažem zadatak, mislim na nastojanja da promijenimo svijest građana i vladajućih struktura, čiji bi krajnji rezultat trebao biti spoznaja da su i jedni i drugi na istoj strani – na strani borbe protiv najvećeg zla modernog doba.

U tom smislu rekao bih da konačno, u posljednjih nekoliko mjeseci, imamo pozitivne signale o promjeni političke volje u odnosu na pitanja korupcije u BiH. Podrška koju su radu Agencije dali Parlamentarna skupština BiH, Komisija za praćenje rada Agencije i Vijeće ministara BiH za nas, ali i za sve one koji se zaista žele boriti protiv korupcije, predstavlja veliko ohrabrenje.

Veoma je važno da nam ova borba svima postane prioritet i da je ne vodimo zbog toga što nam je „neko nametnuo“, već da shvatimo da je to jedini put ka svijetlijoj budućnosti nas, ali što je još važnije, mladih naraštaja koji će sutra živjeti u ovoj zemlji.

Moramo shvatiti da se korupcija tiče svih nas, da je ona ušla u sve pore društva i da niko od nje nije izoliran. Prisustvo predstavnika civilnog društva današnjoj skupštini antikorupcijske mreže ACCOUNT ulijeva mi nadu da ćemo u narednom periodu svjedočiti snažnijim antikorupcijskim inicijativama, da će u budućnosti u BiH biti vođene koordinirane, češće i žešće antikorupcijske kampanje.

Poštovane dame i gospodo,

BiH su potrebna sistemska rješenja u borbi protiv korupcije, uz koordinirane sveobuhvatne nacionalne politike i strategije. Uspostavljanje antikorupcijske mreže ACCOUNT trebao bi biti jedan od vrlo važnih koraka ka sistemskom rješavanju pitanja korupcije. 

Svjestan sam da je prevenirati korupciju i koordinirati institucijama u ovako složenom političkom okruženju izuzetno težak i zahtjevan posao, ali isto tako sam uvjeren da nije nemoguće uspješno ga okončati. Ako uistinu želimo da smanjimo stopu korupcije u BiH i zauzmemo nižu poziciju na korupcijskoj skali ovom poslu MORAMO pristupiti sistemski i jedinstveno. 

Do sada pojedinačne aktivnosti i rezultati, koje su provodile nadležne agencije za borbu protiv korupcije više su bile ad hoc aktivnosti, a manje rezultat sistemskih rješenja usmjerenih na otklanjanje uzroka koji pogoduju korupciji.

 Agencija, samo uz pomoći ostalih institucija, nevladinih organizacija, medija i građana, koji će nam ukazivati na žarišta korupcije, može preuzeti ulogu lidera u prevenciju korupcije u BiH. Rezultati istraživanja do kojih dođe antikorupcijska mreža bit će od velike koristiti Agenciji pri sačinjavanju antikoruptivnih politika koje bi trebale doprinijeti borbi protiv korupcije u BiH.

Stvaranjem širokog partnerskog, koalicionog odnosa jačamo zajedničku ideju suodgovornosti u borbi protiv korupcije, ali i udruženu efikasnost u djelovanju protiv ovog oblika kriminala.

Agencija je bezrezervno opredijeljena da ispuni zadatke koji su pred njom. U tome će nam sigurno pomoći partnerstvo sa antikorupcijskom mrežom. Od vas kao od budućih partnera očekujem da već nakon današnje skupštine, u skladu sa svojim mogućnostima, date vlastiti doprinos borbi protiv korupcije. Siguran sam da će rezultati vrlo brzo biti vidljivi. 

Na kraju ću iskoristiti priliku da zahvalim Vladi SAD-a što je finansijski podržala ovaj projekat i osigurala mogućnost nevladinom sektoru da provodi koordinirane, planske aktivnosti u oblastima koje su najviše podložne korupciji u BiH.

